
Վերջերս հրատարակվել է  ՀՀ  ԳԱԱ  պատմության ինստիտուտի  գլխա-
վոր գիտաշխատող, պ.  գ.  դ. Կլիմենտ Հարությունյանի հեղինակած «Խորհր-

դային Միության հերոս հայաստանցի ռուսները 
(1941–1945 թթ․)» վերնագրով ռուսերեն մենա-
գրությունը, որը  բազմավաստակ պատմաբանի՝ 
Հայրենական Մեծ պատերազմին հայ ժողովրդի  
և Հայաստանում ծնված կամ ապրած այլ 
ազգությունների զավակների  մասնակցությանը 
վերաբերող  թվով  39-րդ  մենագրությունն  է։ 
Գիրքը  շարադրված  է Ռուսաստանի Դաշնութ-
յան  ռազմածովային կենտրոնական արխիվի 
(Լենինգրադի մարզ, քաղաք Գատչինա) և ՌԴ 
պաշտպանության  նախարարության  կենտրոնա-
կան  արխիվի  (Մոսկվայի մարզ, քաղաք Պոդոլսկ) 
նորահայտ ու արժեքավոր փաստաթղթերի, ինչ-

պես նաև  համապատասխան գրականության և մամուլի նյութերի  հիման 
վրա։  

Աշխատությունն ունի խմբագրական խորհուրդ, որի կազմի մեջ ընդգրկ-
ված են ՀՀ ԳԱԱ պատմության ինստիտուտի փոխտնօրեն, պ. գ. դ. Կարեն Խա-
չատրյանը, «Եվրասիական հետազոտությունների ինստիտուտի» Զարգացման 
հիմնադրամ Ո.Ա.Կ. հայկական մասնաճյուղի տնօրեն Պավել Ավագյանը  և ՀՀ 
վետերանների միավորման նախագահ, գնդապետ Սիմոն Եսայանը։ Գիրքը 
հրատարակության են երաշխավորել ՀՀ պաշտպանության նախարարությանը 
կից բարձրագույն սպայական անձնակազմի հանձնաժողովի նախագահ 
Վլադիմիր Հայրապետյանը և  «Հայաստանի ԴՕՍԱՖ» համահայկական հայ-
րենասիրական հասարակական կազմակերպության նախագահի տեղակալ, 
գնդապետ Կարեն Ավագյանը։ 

Մենագրությունը  բաղկացած է  առաջաբանից,  8 հերոսների մասին ակ-
նարկներից, եզրակացությունից և գրքի հեղինակի մասին բաժնից։ 

Առաջաբանում,  բացի օգտագործված աղբյուրների և գրականության տե-
սությունից, հակիրճ ներկայացվել է Հայաստանի տարածքում ռուսների բնա-
կության, Ռուսաստանում հայերի հաստատման պատմությունը։ Հավաստի  
տվյալներ են բերվում  Հայրենական Մեծ պատերազմի նախօրյակին (1941–
1945 թթ․) Խորհրդային  Հայաստանի  տարածքում ապրող ռուսների թվաքա-
նակի և ռազմաճակատ զորակոչվածների ու  մարտերում  զոհվածների վերա-
բերյալ։ Ըստ այդ տվյալների՝ պատերազմի նախօրյակին Խորհրդային Հայաս-
տանի տարածքում ապրել են 51464 ռուս, որոնց 19․63 %-ը՝ 10107 մարդ, զորա-
կոչվել է Կարմիր բանակի շարքեր։ Նրանցից 3444-ը (զորակոչվածների 34․07 
%-ը) զոհվել  են ռազմաճակատում։ 

Ճշտված են նաև Խորհրդային Միության հերոսի կոչման արժանացած, 
Հայաստանում ծնված կամ ապրած ու աշխատած ռուսների թիվը։ Ըստ 
հեղինակի՝ Խորհրդային Միության հերոսի կոչման են արժանացել 8 ռուս, 
որոնցից 5-ը ծնվել են  Խորհրդային  Հայաստանում, իսկ 3-ը՝ պատերազմի 
նախօրյակին ծառայել են Խորհրդային Հայաստանում։ Բացի այդ, հեղինակը 
հիշատակել է նաև  5  ռուս հերոսի անուն, որոնց ընտանիքները պատերազմի 
ժամանակ ապրել են Խորհրդային Հայաստանում։ 

Առաջաբանից հետո Կ․ Հարությունյանն առանձին-առանձին լուսաբանել է 
ինչպես Խորհրդային  Հայաստանում ծնված 5 հերոսների, այնպես  էլ  պատե-
րազմի նախօրյակին հանրապետությունում ծառայած մյուս 3 հերոսների 
կյանքն ու  գործունեությունը։ 

Այդ 5 հերոսներից հեղինակն առաջինը ներկայացնում է գեներալ-լեյտե-
նանտ Բորիս Ալեքսանդրի Վլադիմիրովին, ով ծնվել է 1905 թ․ ապրիլի 14-ին 
Ալեքսանդրապոլում (այժմ՝ Գյումրի)։ Նրա մայրը հայ էր, հայրը՝ ռուս։ Հայրե-
նական Մեծ պատերազմի տարիներին եղել է  հրաձգային բրիգադի սպա, դի-
վիզիայի հրամանատար, աչքի է ընկել  Լենինգրադի հերոսական պաշտպա-
նության ժամանակ, ակտիվորեն մասնակցել է Լեհաստանը գերմանաֆաշիս-
տական զավթիչներից ազատագրման, նաև գերմանական Շնայդեմյուլե քա-
ղաքի գրավման մարտերին: 1945 թ․ ապրիլի 6-ին ԽՍՀՄ Գերագույն Խորհրդի 
նախագահության հրամանագրով արժանացել է Խորհրդային Միության 
հերոսի կոչման։ Հայրենական Մեծ պատերազմի հաղթական ավարտից հետո 
գեներալ-լեյտենանտ Բ. Վլադիմիրովը շարունակել է զինվորական ծառայութ-
յունը ԽՍՀՄ զինված ուժերի կազմում։ Մահացել է 1978 թ․ մայիսի 1-ին Մոսկ-
վայում։ 

Հաջորդ ակնարկը նվիրվել է օդաչու Վալենտին Գեորգիևիչ Կոզլովին, ով 
նույնպես ծնվել  է  Ալեքսանդրապոլում 1917 թ․ օգոստոսի 20-ին։ Հայրենա-
կան Մեծ պատերազմին նա մասնակցել է սկզբից մինչև վերջ՝ որպես ռմբակո-
ծիչ ինքնաթիռի օդաչու, կրտսեր լեյտենանտից հասել մայորի զինվորական 
աստիճանի։ Վ. Կոզլովն աչքի է ընկել Մոսկվայի համար մղված ճակատա-
մարտում, Ռժևսկ-Վյազեմսկյան ու Ռժևսկ-Սիչևյան մարտական գործողութ-
յան, Լեհաստանի և Չեխոսլովակիայի ազատագրման ու Բեռլինի գրավման 
ժամանակ։ 1945 թ․ հունիսի 27-ին արժանացել է Խորհրդային Միության  
հերոսի կոչման։ Պատերազմից հետո՝ մինչև 1956 թ․, ծառայել է ԽՍՀՄ ռազմա-

օդային ուժերի շարքերում։ Մինչև իր մահը՝ 1993 թ․ սեպտեմբերի 17-ը, ապրել  
ու աշխատել է  ՌԴ  Ստավրոպոլի երկրամասի Էսենտուկի քաղաքում։ 

Այնուհետև հանգամանորեն ներկայացվել է Խորհրդային Հայաստանի 
Գուգարքի շրջանի  Վոսկրեսենովկա (1941 թ․ մայիսի 5-ից՝ Լերմոնտովո) գյու-
ղում 1922 թ․ սեպտեմբերի 28-ին ծնված գրոհային օդաչու  Եֆիմ Գրիգորի 
Ուդալցովի կենսագրությունը։ Հայրենական Մեծ պատերազմի տարիներին նա 
ակտիվորեն  մասնակցել է  Կովկասի և Ղրիմի համար մղված ճակատամարտե-
րին, Լենինգրադի հերոսամարտին, Մերձբալթիկայի ազատագրմանը, մարտա-
կան ուղին ավարտել է Արևելյան Պրուսիայում։ Լենինգրադի և Ղրիմի համար 
մղված մարտերում  կռվել է Խորհրդային Միության  կրկնակի  հերոս Նելսոն 
Ստեփանյանի գլխավորած 47-րդ գրոհային ավիացիոն գնդում։ Ավագ լեյտե-
նանտ Ե. Ուդալցովին Խորհրդային Միության հերոսի կոչում է շնորհվել  
ԽՍՀՄ Գերագույն Խորհրդի նախագահության 1945 թ․ մարտի 6-ի հրամանա-
գրով։ Պատերազմից հետո կապիտան Ուդալցովն աշխատել  է «Աէրոֆլոտի» 
համակարգում՝ որպես «Ty-104»  ինքնաթիռի հրամանատար։ Զոհվել  է ավիա-
վթարի հետևանքով  1973 թ․ դեկտեմբերի 7-ին։ 

Խորհրդային Հայաստանի Ստեփանավանի շրջանի Ալեքսանդրովկա (1939 
թ․ փետրվարի 22-ից՝ Մաքսիմ Գորկի) գյուղում է 1917 թ․ փետրվարին ծնվել  
Իվան Իվանովիչ Բոնդարևը։ Նա 1941 թ․ հունիսի 22-ից Հայրենական Մեծ 
պատերազմին մասնակցել  է՝ Հյուսիս-արևմտյան,  ապա  2-րդ  Ուկրաինական 
և 1-ին Բելառուսական ռազմաճակատներում։ Տանկի մեխանիկ-վարորդ,  
գվարդիայի ավագ սերժանտ Ի. Բոնդարևը հատկապես աչքի է ընկել  Լեհաս-
տանի ազատագրման մարտերում։ ԽՍՀՄ Գերագույն Խորհրդի նախագա-
հության 1945 թ․ փետրվարի 27-ի հրամանագրով արժանացել է Խորհրդային 
Միության  հերոսի կոչման։ Դժբախտաբար հերոս տանկիստը բախտ չու-
նեցավ տեսնել բաղձալի հաղթանակը․ զոհվել է  1945 թ․ մարտի 4-ին լեհական 
Գրիֆիցե գյուղի համար մղված մարտում։ Նրա հիշատակը վառ են պահում 
Հայաստանում․  հայրենի գյուղի դպրոցը կոչվում է նրա անունով, իսկ  դպրո-
ցի բակում կանգնեցվել է խիզախ տանկիստի կիսանդրին։ 

Հայաստանում ծնված Խորհրդային Միության  5-րդ հերոսը Իվան Իվանո-
վիչ Սեմյոնովն է։ Ծնվել է 1920 թ․ Կրասնոսելսկ (այժմ՝ Ճամբարակ) գյուղում։ 
Հայրենական Մեծ պատերազմին մասնակցել է 1941 թ․ հունիսի 22-ից՝ որպես 
հրետանավոր։ Իր խիզախությամբ աչքի է ընկել  Ուկրաինայի, ապա՝ Արևել-
յան Սլովակիայի ազատագրման համար մղված մարտերում։ 1945 թ․ մայիսի 
23-ին արժանացել է Խորհրդային Միության  հերոսի կոչման։ 1945 թ․ հոկտեմ-
բերի 9-ին ՀԽՍՀ Գերագույն Խորհրդի նախագահության հրամանագրով 
Կրասնոսելսկի դպրոցը, որտեղ սովորել էր Ի. Սեմյոնովը, պարգևատրվել է 
ՀԽՍՀ Գերագույն Խորհրդի նախագահության պատվոգրով։ Ըստ որոշ աղբ-
յուրների՝ Ի. Ի. Սեմյոնովը 1948 թ․ որպես կուլակի որդի զրկվել է հերոսի կո-
չումից։ Այդ պատճառով էլ 1964 թ․ ՀԽՍՀ ԳԱ պատմության ինստիտուտի 
հրատարակած «Գիրք հերոսների մասին» աշխատության մեջ բացակայում է 
նրա անունը։ 

Այնուհետև Կ․  Հարությունյանը ներկայացրել է Հայաստանում չծնված, 
բայց պատերազմից առաջ մեր հանրապետությունում ծառայած գեներալ-
լեյտենանտներ  Լեոնիդ Ալեքսանդրովիչ Կոլոբովի, Նիկոլայ Ալեքսեևիչ Վա-

սիլևի և կարմիրբանակային Կարպ Պետրովիչ Վարֆոլոմեևի կենսագրություն-
ները։ Առաջին երկուսը պատերազմի տարիներին եղել են դիվիզիայի հրա-
մանատարներ, երրորդը՝  սակրավոր։ Եթե Լ. Կոլոբովը և Ն. Վասիլևը  Հայրե-
նական Մեծ պատերազմի հաղթական ավարտից հետո չեն ծառայել Հայաս-
տանում, ապա Կ. Պ. Վարֆոլոմենը ինչպես պատերազմից առաջ, այնպես էլ 
հաղթանակից հետո ապրել ու աշխատել է Երևանում։ Մահացել  է Երևանում 
1971 թ․ մարտի 31-ին։ 

Եզրափակման մեջ հանրագումարի են բերվել ուսումնասիրության արդ-
յունքները։ Բացի այդ նշվել է, որ պատերազմի տարիներին Հայաստանում են 
ապրել Խորհրդային Միության հերոսներ՝ գեներալ-լեյտենանտ Իվան Ստեպա-
նովիչ Կոլեսնիկովի, գնդապետ Նիկոլայ Վասիլևիչ Բոգդանովի,  մայոր Իվան 
Նիկոլաևիչ Զապորոժսկովի, ավագ սերժանտ Ալեքսեյ Ֆյոդորովիչ  Երոխինի և 
կրտսեր սերժանտ Ալեքսանդր Իվանովիչ Վլադիմիրովի ընտանիքները  (Դիլի-
ջան, Երևան, Վանաձոր և Արտաշատ քաղաքներում)։ 

Եթե Խորհրդային Հայաստանում ծնված 5 հերոսների անունները հիշա-
տակվել են հայ պատմագրության մեջ, ապա վերոհիշյալ 8  ռուս հերոսների 
անուններն առաջին անգամ են շրջանառության մեջ դրվում,  և դա էլ հենց 
այս ուշագրավ  աշխատության առավելությունն է։ Գիրքը գեղեցիկ ու խո-
սուն ձևավորմամբ հրատարակել է «Էդիթ Պրինտ»  հրատարակչությունը, այն 
նկարազարդ է, դրանում զետեղված են հեղինակի ու վերը նշված հերոսների, 
նրանց նվիրված հուշակոթողների լուսանկարները։ Մենագրությունը հրատա-
րակվել է Ռուս-հայկական մարդասիրական հիմնադրամի «Ժառանգություն և 
առաջընթաց» ծրագրի ֆինանսական աջակցությամբ: 

Վերջում մեկ-երկու դիտողություն-նկատառում  և  ցանկություն հայտ-
նենք․  այսպես,  էջ 67-ում նշված է, որ Կրասնոսելսկ գյուղը գտնվում է Հա-
յաստանի Լոռու մարզում, այնինչ պետք է լինի Գեղարքունիքի մարզում։ Աշ-
խատանքը մեծապես կշահեր, եթե խմբագրական-սրբագրական առումով լիներ 
անթերի, ունենար հայերեն  և անգլերեն ամփոփումներ, նաև հավելված, որ-
տեղ տրված կլինեին Հայաստանում ապրած ու  պատերազմում զոհված 3444 
ռուս զինվորների անունները։ 

Ինչևէ. ընթերցողի սեղանին է դրվել հետաքրքիր ուսումնասիրություն, որի 
նյութը նորություն է Հայրենական Մեծ պատերազմին նվիրված հայ պատմա-
գրության մեջ։ 

